
«Հայաuտանի Հանրապետության կառավարության 2007 թվականի մարտի 7-ի N 384-Ն որոշման մեջ փոփոխություն և լրացումներ կատարելու մասին» ՀՀ կառավարության որոշման նախագծի առնչությամբ շահագրգիռ մարմինների կողմից արված առաջարկությունների վերաբերյալ
	Հ/հ
	Առաջարկության հեղինակը
	Առաջարկության 
բովանդակությունը
	Եզրակացություն

	1.
	Արդարադատության նախարարություն
	«Զինվորական ծառայության և զինծառայողի կարգավիճակի մասին» օրենքի 73-րդ հոդվածի 8-րդ մասի դրույթների համաձայն` ուժը կորցրած են ճանաչվել «Զինծառայողների և նրանց ընտանիքների անդամների սոցիալական ապահովության մասին» Հայաստանի Հանրապետության 1998 թվականի հոկտեմբերի 27-ի ՀՕ-258 օրենքը և «Զինվորական ծառայություն անցնելու մասին» Հայաստանի Հանրապետության 2002 թվականի հուլիսի 3-ի ՀՕ-380-Ն օրենքը: Այս առումով գտնում ենք, որ Հայաստանի Հանրապետության կառավարության 2007 թվականի մարտի 7-ի N 384-Ն որոշումն անհրաժեշտ է ուժը կորցրած ճանաչել և ընդունել նոր որոշում, քանի որ հիշյալ որոշման ընդունման համար իրավական հիմք է հանդիսանում արդեն ուժը կորցրած «Զինծառայողների և նրանց ընտանիքների անդամների սոցիալական ապահովության մասին» օրենքը: Հիշյալ առաջարկությունը բխում է ՀՀ Սահմանադրության 6-րդ հոդվածի պահանջներից: 
Միաժամանակ նախագծի վերաբերյալ ունենք հետևյալ դիտողությունները.

1. Նախագծով Հայաստանի Հանրապետության կառավարության 2007 թվականի մարտի 7-ի N 384-Ն որոշման 1-ին կետով հաստատված կարգում լրացվող 17.3-րդ կետում խոսքը գնում է «աջակցություն տրամադրելու եզրակացության» մասին, 17.4-րդ կետում` «բնակարանի գնման վկայագիր տրամադրելու վերաբերյալ եզրակացությունների» մասին: Այս առումով անհրաժեշտ է նկատի ունենալ «Նորմատիվ իրավական ակտերի մասին» օրենքի 15-րդ հոդվածի 2-րդ մասի պահանջները, համաձայն որոնց` նորմատիվ իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ: 
Նախագծով վերոհիշյալ կարգում լրացվող կետերում խոսք է գնում հանձնաժողովի կողմից եզրակացության տրամադրման մասին, մինչդեռ Հայաստանի Հանրապետության կառավարության 2007 թվականի մարտի 7-ի N 384-Ն որոշման կարգի 4-րդ կետում սահմանված են հանձնաժողովի կողմից որոշումների ընդունման վերաբերյալ դրույթներ: Այս առումով նախագծում անհրաժեշտ է նախատեսել դրույթներ եզրակացության տրամադրման վերաբերյալ, մասնավորապես` ինչ ժամկետում և ինչ ընթացակարգով է հանձնաժողովի կողմից տրամադրվելու հիշյալ եզրակացությունը:

Բացի այդ, նախագծով կարգում լրացվող 17.5-րդ կետում նշվում է հանձնաժողովի կողմից դրական եզրակացության տրամադրման մասին: Այս առումով նախագծում անհրաժեշտ է նախատեսել դրույթներ բացասական եզրակացության տրամադրման վերաբերյալ, մասնավորապես` ինչ չափանիշների հիման վրա է հանձնաժողովի կողմից տրվում բացասական եզրակացության և ինչ հետևանքներ կարող է ունենալ նման եզրակացության տրամադրումը:
2. Նախագիծն անհրաժեշտ է համաձայնեցնել ՀՀ մարդու իրավունքների պաշտպանի հետ: 
	Ընդունվել է ի գիտություն:
2017թ. դեկտեմբերի 16-ին ուժի մեջ մտած «Զինվորական ծառայության և զինծառայողի կարգավիճակի մասին» ՀՕ-195-Ն օրենքի 65-րդ հոդվածով սահմանված զինծառայողների բնակարանային ապահովությունն այլևս չի ներառում զինծառայողներին (նաև նախկին զինծառայողներին) անհատույց ֆինանսական աջակցության տրամադրման գործընթաց, մինչև նշված օրենքի ուժի մեջ մտնելը բնակարանային պայմանների կարիքավոր հաշվառված զինծառայողների (նաև նախկին զինծառայողների) համար բնակարանային պայմանների բարելավման իրավունքը պահպանվել է օրենքի 73-րդ հոդվածի 7-րդ մասով, իսկ դրա իրացման կարգը նախատեսված է ՀՀ կառավարության 2007 թվականի մարտի 7-ի N 384-Ն որոշմամբ, որն ուժը կորցրած ճանաչելու դեպքում այլ նորմատիվ իրավական ակտ ընդունելու իրավական հիմք օրենքը չի սահմանել:

Ընդունվել է, 17.3-րդ կետում կատարվել է փոփոխություն:
Ընդունվել է, 17.4-րդ կետում նախատեսվել է անհրաժեշտ կարգավորում՝ կարգի 4-րդ կետին հղում կատարելու միջոցով:
Ընդունվել է, 17.5-րդ կետում «դրական» բառը հանվել է:
Ընդունվել է:

	2.
	Ֆինանսների նախարարություն
	Դիտողություններ և առաջարկություններ չկան:
	Ընդունվել է ի գիտություն:

	3.
	Տարածքային կառավարման 
և զարգացման նախարարություն
	1. Նախագծի 17.3-րդ կետում նշվում է, որ անհատույց պետական ֆինանսական աջակցությունը հաշվարկվում է Երևան քաղաքի վարչական սահմաններում գտնվող բազմաբնակարան բնակելի շենքերի բնակարանների շուկայական միջին գների թվաբանական միջինի 50%-ի, իսկ գյուղական վայրերում` համապատասխան մարզի քաղաքների բազմաբնակարան բնակելի շենքերի բնակարանների շուկայական միջին գների թվաբանական միջինի 90%-ի չափով, սակայն նախագծից պարզ չէ, թե ինչ սկզբունքով են կատարվել նշված հաշվարկները:

2.17.7-րդ կետում առաջարկում ենք կատարել հետևյալ լրացումը.

«Ընդ որում, բնակարան ձեռք բերելու դեպքում՝ մեկ սենյակ պակաս:»
3. Նախագծում կարգավորված չեն վկայագիր ստացած անձի մահվան դեպքում իրականացվող գործընթացները:
	Երևան քաղաքում հաշվարկի սկզբունքը տրված է նախագծի հիմնավորման մեջ. Անշարժ գույքի կադաստրի կոմիտեի կողմից յուրաքանչյուր եռամսյակի համար տրամադրվող՝ Երևանում բազմաբնակարան բնակելի շենքերի բնակարանների շուկայական միջին գների ուսումնասիրությունը ցույց է տվել, որ բնակարանների միջին շուկայական արժեքներն արհեստականորեն բարձր են առաջնային շուկայում (նորակառույց շենքեր) և Կենտրոն վարչական տարածքում ձևավորված գների պատճառով:
Ինչ վերաբերում է գյուղական վայրերին, ապա ակնհայտ է և տրամաբանական, որ տվյալ մարզի քաղաքի և գյուղական վայրի համար տրվող չափերը չեն կարող նույնը լինել, բացի այդ, նույն սկզբունքը գործում է ՀՀ կառավարության 06.12.2018թ. N 1419–Ն որոշմամբ հաշմանդամություն ունեցող զնծառայողների և զոհված (մահացած) զինծառայողների ընտանիքների բնակարա-նային ապահովության մասով, որի շրջանակներում հատկացված գումարներով բնակարաններ ձեռք բերելու ընթացքում դժգոհություններ չեն ներկայացվել:
Առաջարկության իմաստը հասկանալի չէ: Բացի այդ, նախագծի նույն կարգավորումը գործում է ՀՀ կառավարության 06.12.2018թ. N 1419–Ն որոշմամբ:
Ընդունվել է 17.8-րդ կետում նախատեսվել են անհրաժեշտ կարգավորումներ:   

	4.
	Ոստիկանություն
	Դիտողություններ և առաջարկություններ չկան:
	Ընդունվել է ի գիտություն:

	5.
	Ազգային անվտանգության ծառայություն
	Դիտողություններ և առաջարկություններ չկան:
	Ընդունվել է ի գիտություն:

	6.
	Անշարժ գույքի կադաստրի կոմիտե
	Դիտողություններ և առաջարկություններ չկան:
	Ընդունվել է ի գիտություն:

	7.
	ՀՀ մարդու իրավունքների պաշտպան
	Ողջունելի է բնակարանային հաշվառման վերցված և բնակարանային պայմանների բարելավման կարիք ունեցող նախկին զինծառայողներին անհատույց պետական ֆինանսական աջակցություն տրամադրելու նախաձեռնությունը: Զինվորական կենսաթոշակի անցած նախկին զինծառայողներին բնակարան կամ այն ձեռք բերելու համար պետական ֆինանսական աջակցություն չտրամադրելու խնդրին անդրադարձ է կատարվել նաև ՀՀ մարդու իրավունքների պաշտպանի կողմից ներկայացված տարեկան հաղորդումներով: Միևնույն ժամանակ, Նախագծի վերաբերյալ առկա են մի շարք նկատառումներ, որոնք ներկայացվում են ստորև: Այսպես.

1. Նախագծի 1-ին կետի 2-րդ ենթակետով նախատեսվում է կարգը լրացնել 17.3-րդ կետով, որի 1-ին ենթակետի համաձայն՝ անհատույց պետական ֆինանսական աջակցությունը հաշվարկվում է աջակցություն տրամադրելու եզրակացության կայացման օրվան նախորդող եռամսյակի դրությամբ Անշարժ գույքի կադաստրի կոմիտեի կողմից տրամադրված՝ Երևան քաղաքի վարչական սահմաններում գտնվող բազմաբնակարան բնակելի շենքերի բնակարանների շուկայական միջին գների թվաբանական միջինի 50%-ի չափով:

Նախագծի հիմնավորումներում ներկայացվել է, որ Երևան քաղաքի համար ըստ եռամսյակի Անշարժ գույքի կադաստր կոմիտեի կողմից տրամադրվող Երևանում բազմաբնակարան բնակելի շենքերի բնակարանների շուկայական միջին գների թվաբանական միջինի 50%-ը նախատեսելը՝ որպես զինվորական ծառայություններից արձակված նախկին զինծառայողներին տրամադրվող անհատույց պետական ֆինանսական աջակցության չափ պայմանավորված է նրանով, որ բնակարանների միջին շուկայական արժեքներն արհեստականորեն բարձր են առաջնային շուկայում (նորակառույց շենքեր) և Կենտրոն վարչական տարածքում ձևավորված գների պատճառով, և որ նախատեսվող չափը սկզբունքորեն բավարար է երկրորդային շուկայից բնակարան ձեռք բերելու համար:

Պետք է նկատել, որ նշված հիմնավորումից պարզ չէ, թե արդյոք խոսքը բնակարան ձեռք բերելու իրական հնարավորություն մասին է, թե՝ ոչ, քանի որ դրանով պետք է ապահովվի նախկին զինծառայողների՝ բնակության համար նվազագույն պայմանները բավարարող բնակարան ձեռք բերելու հնարավորությունը՝ առանց աջակցություն ստացողի միջոցների հաշվին գնի տարբերությունը լրացնելու անհրաժեշտության:

Ելնելով վերոգրյալից՝ առաջարկում ենք հիմնավորումներում հստակ նշել, թե արդյոք նախկին զինծառայողները աջակցության նշված չափով Երևան քաղաքում հնարավորություն կունենան բնակության համար նվազագույն պայմանները բավարարող բնակարան ձեռք բերել:

2. Նախագծի 1-ին կետի 2-րդ ենթակետով նախատեսվում է կարգը լրացնել 17.3-րդ կետով, որի 3-րդ ենթակետի համաձայն՝ անհատույց պետական ֆինանսական աջակցությունը հաշվարկվում է աջակցություն տրամադրելու եզրակացության կայացման օրվան նախորդող եռամսյակի դրությամբ Անշարժ գույքի կադաստրի կոմիտեի կողմից տրամադրված՝ Հայաստանի Հանրապետության գյուղական վայրերում՝ համապատասխան մարզի քաղաքների (բացառությամբ Հայաստանի Հանրապետության Կոտայքի մարզի Ծաղկաձորի քաղաքային համայնքի, ինչպես նաև Լոռու մարզի Ախթալայի, Թումանյանի, Շամլուխի, Տավուշի մարզի Այրումի և Սյունիքի մարզի Դաստակերտի քաղաքային համայնքների՝ որպես 2000-ից պակաս մշտական բնակչություն ունեցող) բազմաբնակարան բնակելի շենքերի բնակարանների շուկայական միջին գների թվաբանական միջինի 90%-ի չափով:

Մինչդեռ, Նախագծին կից ներկայացված հիմնավորումներում բացահայտված չէ գյուղական համայնքներում համապատասխան մարզի քաղաքների բազմաբնակարան բնակելի շենքերի բնակարանների շուկայական միջին գների թվաբանական միջինի 90%-ի չափով անհատույց պետական ֆինանսական աջակցություն տրամադրելու անհրաժեշտությունը: Միաժամանակ, ներկայացված չեն ուսումնասիրությունների արդյունքներ, թե արդյոք անհատույց պետական ֆինանսական աջակցության նման չափով նախկին զինծառայողներն իրական հնարավորություն կունենան բնակության համար նվազագույն պայմանները բարելավող բնակարան ձեռք բերել՝ առանց աջակցություն ստացողի միջոցների հաշվին գնի տարբերությունը լրացնելու անհրաժեշտության:

Այս կապակցությամբ պետք է նշել, որ գյուղական համայնքներում հիմնականում առկա են մի քանի սենյականոց սեփական տներ, որոնց արժեքը բարձր է քաղաքային համայնքների բազմաբնակարան բնակելի շենքերի մեկ սենյականոց բնակարանների արժեքից: Բացի այդ, ի տարբերություն քաղաքային համայնքներում առկա բազմաբնակարան բնակելի շենքերի բնակարանների՝ գյուղական համայնքներում առկա սեփական տների քանակը սահմանափակ է: Հետևաբար, պետք է կատարել ուսումնասիրություններ՝ պարզելու, թե արդյոք, օրինակ, քաղաքային համայնքների մեկ սենյականոց բնակարանների շուկայական միջին գների թվաբանական միջինի 90%-ի չափով հնարավոր է գյուղական համայնքում ձեռք բերել բնակության համար նվազագույն պայմանները բավարարող բնակելի տարածություն:

Ելնելով վերոգրյալից առաջարկում ենք հիմնավորումներում ներկայացնել ուսումնասիրության արդյունքներ, որոնք կհավաստեն, որ նախկին զինծառայողները աջակցության նշված չափով գյուղական համայնքներում հնարավորություն կունենան բնակության համար նվազագույն պայմանները բավարարող բնակելի տարածություն ձեռք բերել:

3. Նախագծի 1-ին կետի 2-րդ ենթակետով նախատեսվում է կարգը լրացնել 17.4-րդ կետով, որի 1-ին ենթակետի համաձայն՝ եթե զինվորական ծառայությունից արձակվելուց հետո շահառուն մահացել է, ապա անհատույց պետական ֆինանսական աջակցություն տրամադրվում է նրա ընտանիքին, որի դեպքում հասանելիք սենյակների թիվը որոշվում է առանց մահացած շահառուի անձը հաշվի առնելու:

Այս կապակցությամբ պետք է նշել, որ Վարազդատ Ասատրյանի գործով ինչպես Վարչական դատարանը, այնպես էլ Վերաքննիչ վարչական դատարանը նշել է, որ սոցիալական աջակցություն ստանալու իրավունքը հանդիսանում է գույքային իրավունք, հետևաբար «սեփականություն» կարող է համարվել ոչ միայն փաստաթղթերով հիմնավորվող սեփականության իրավունքը, այլ նաև դրա նկատմամբ «ողջամիտ ակնկալիքը»: Ուստի դատարանը գտել է, որ բնակարանային պայմանների բարելավման հաշվառման ցուցակում ընդգրկված անձն ունի բնակարանային պայմանների բարելավման ողջամիտ ակնկալիք, որը ժառանգաբար անցնում է նրա ժառանգներին:

Հետևաբար, բնակարանային պայմանների բարելավման հաշվառման ցուցակում ընդգրկված անձի մահը կամ կարգավիճակի փոփոխությունը չի կարող հիմք հանդիսանալ նրան բնակարանային պայմանների բարելավման հաշվառման ցուցակից հանելու համար:

Ընդ որում, պետք է նշել, որ Վերաքննիչ վարչական դատարանի նշված որոշումը չի բողոքարկվել և 2018 թվականի նոյեմբերի 12-ին մտել է օրինական ուժի մեջ:

Ելնելով վերոգրյալից՝ առաջարկում ենք քննարկել Նախագծի 1-ին կետի 2-րդ ենթակետը վերախմբագրելու հարցը՝ նախատեսելով, որ ֆինանսական աջակցություն տրամադրելու համար հասանելիք սենյակների թիվը որոշելիս բնակարանային պայմանների բարելավման հաշվառման ցուցակում ընդգրկված անձինք հաշվի են առնվում՝ անկախ հաշվառումից հետո նրանց մահվան կամ կարգավիճակի փոփոխություններից:

	Երևան քաղաքում շուկայական միջին գների թվաբանական միջինի 50%-ի չափով անհատույց ֆինանսական աջակցության տրամադրումը չի նշանակում, որ այն կազմելու է ձեռք բերվող բնակարանի 50%-ը, միաժամանակ չի բացառվում նաև, որ շահառուն որոշակի չափով գումար կարող է ներգրավվել իր միջոցներից:

Բացի այդ, կարգի 17.8-րդ կետի համաձայն՝ բնակարանի գնման վկայագրի միջոցով բնակարանի ձեռքբերման (վկայագրի վավերականության) ժամկետը սահմանվում է 12 ամիս` վկայագիրը շահառուին տրամադրելու օրվանից սկսած` առանց ժամկետի երկարաձգման հնարավորության: Այդ ժամկետի ընթացքում բնակարան ձեռք չբերելու դեպքում բնակարանի գնման վկայագիրը մարվում է, և պայմանագիրը համարվում է լուծված, իսկ շահառուն պահպանում է բնակարանային հաշվառման մեջ գտնվելու իրավունքը՝ ըստ իր բնակարանային հաշվառման հերթի:
Եթե արդյունքում Երևան քաղաքում բնակարան ձեռք բերելու համար տրամադրված գնման վկայագրերով շահառուների կողմից իրականում հնարավոր չլինի գնել բնակության համար բավարար պայմաններ ունեցող բնակարան, ապա ՀՀ պաշտպանության նախարարությունը ՀՀ կառավարությանն առաջարկություններ կներկայացնի գործընթացի պատշաճ իրականացման հնարավորությունների վերաբերյալ:
Գտնում ենք, որ լրացուցիչ ուսումնասիրություններ կատարելու անհրաժեշտություն չկա, գյուղական վայրերի առումով ակնհայտ է և տրամաբանական, որ տվյալ մարզի քաղաքի և գյուղական վայրի համար տրվող չափերը չեն կարող նույնը լինել, բացի այդ, նույն սկզբունքը գործում է ՀՀ կառավարության 10.08.2017թ. N 1016–Ն և 06.12.2018թ. N 1419–Ն որոշմամբ հաշմանդամություն ունեցող զնծառայողների և զոհված (մահացած) զինծառայողների ընտանիքների բնակարանային ապահովության մասով, որի շրջանակներում հատկացված գումարներով բնակարաններ ձեռք բերելու ընթացքում դժգոհություններ չեն ներկայացվել, ներկայացված գնման պայմանագրերով շահառուները ձեռք են բերել նաև անհատական բնակելի տներ՝ ներառյալ մեկ սենյականոցի համար տրված գումարի միջոցով:

ՀՀ պաշտպանության նախարարության համար հասկանալի է ներկայացված դիրքորոշումը, ինչպես նաև որոշակի առումով ընդունելի, սակայն ամեն դեպքում խոսքը գնում է բյուջետային միջոցների նպատակային օգտագործման մասին: Միաժամանակ, ՀՀ կառավարության 2007 թվականի մարտի 7-ի N 384-Ն որոշմամբ հաստատված կարգի 10-րդ կետը հստակ սահմանում է, որ սենյակների թիվը որոշվում է ընտանիքի կոնկրետ թվից բաղկացած անձանց հաշվի առնելով: Բացի այդ, նույն սկզբունքը կիրառվել է աղետի գոտում իրականացված բնակարանային ապահո-վության գործընթացում: 



